
Këto shënime  ua   dedikoj :  

 

 

 

Të gjithë shokëve të mi, 

që përballemi me jetën ashtu si  

është,  

nuk mund ta ndryshojmë si duam ne,  

por vetëm e përqeshim ...  

NË VEND TË PARATHËNIES 

 

Jetën kurrë nuk e kam matur me ditë 

Se ditën nuk kam mundur ta zgjas 

Vonë kuptova që jeta ka limit 

E lashë në të sajën, nuk do ta ngas. 

 

*** 

Jeta, lajkatare, nga unë nuk zotërohet 

Se nuk qëllova i vetëm në botë 

Në të kthjellët e në të turbullt notohet 

Të devijosh lumin, më duket e kotë. 

 

*** 

Sa gjëra kam dashur të bëj më mirë 

Që nga fëmijë e tanimë burrë 

Por të tjera kam pranuar me pahir 

Që nuk i kam menduar kurrë. 

 

*** 

Jam lutur gjithmonë pa zë në thellësi 

Të pranoj gjërat që s’i ndryshoj dot 

Përherë kam kërkuar kohë e urtësi 

Ndryshimin deri ku, për sot e për mot. 

 

*** 

Jeta plot ngjyra, hije, melodi 

Diku bar e lule, diku humbëtirë 

Notat ulët e lart,  si një simfoni 

E parealizuar, por e luajtur mire 

*** 

Ku pret ideal, takon materialista 

Shpresën për të ardhmen nuk kam larguar 

Se me njerëz të tillë më është mbushur lista 

Kërkoj miq të mirë dhe kam inkurajuar. 

 

*** 

Kuptova Familja është gjithmonë e shenjtë 

Kuptova se puna do kryer me nder 

Kuptova me të gjithë duhet të sillem njëjtë 

Kuptova që jeta është melhem e vrerë. 

 

*** 

Këto gjëra do gjeni në poezitë e mia 

“Unë e Ti në 55 poezi”, si vijojnë 

Se pa i shprehur kurrë nuk mund të rrija 

Ato që nuk shprehen, nuk egzistojnë. 

 

*** 

“Unë dhe Ti” do jemi në këto poezi 

Po nuk të pëlqyen, mos kij gajle, varja 

Dhe pse ka shokë e miq, që njohim të dy 

Palose në katërsh e hidhe nga dritarja. 

 

 

 

                                                             Autori  

TË SHOH NGA LART 

 

Nga lart të shoh, 

vetëm atëherë 

kur dora ime 

zbrazet në prehërin tënd. 

 

Nga lart të shoh, 

vetëm atëherë 

kur shpresa jote 

ndrit në sytë e mi. 

 

Nga lart të shoh, 

vetëm atëherë 

kur dora e plasaritur 

lëviz drejt meje. 

 

Nga lart të shoh, 

vetëm atëherë 

kur të ndihmoj, 

të NGRIHESH 

FILL I KËPUTUR 

 

Dikur, 

po, po, dikur 

Më thoje se ishe. 

Unë nuk isha me ty, 

se ti nuk rrije me mua 

rrije me ATA 

e unë rrija me ne, “të tjerët”. 

 

Sot, 

po, po, sot 

më thua jam i vetëm. 

Unë të vështroj. 

ATA tani nuk janë. 

“Të tjerët” nuk ishin, 

me ty. 

 

E ti 

tani 

Pa ATA 

pa “të tjerët”, 

Fillikat 

fill i këputur 

VJESHTË NË PLEQËRI 

 

Vjeshtë, 

kudo gjethe të rëna 

mbuluar nga pluhuri i hirtë 

rrugëve të palara nga shiu i mosardhur. 

 

Vjeshta si Pleqëria, 

e qetë, 

e vakët, 

e ngadaltë, 

pa ritëm, 

e murrme, 

e plasaritur, 

dhe e përkulur deri në pragthyerje. 

 

Diku vyshkë një gjethe, 

diku thanë një bar, 

diku përkulë një pemë, 

diku shtrembëron një gardh, 

diku largon një zog apo përgjumë një flutur 

e pasi zhduk e zhvesh të gjitha jeshilët që mundet ...  

... i lëshon radhën borës dimërore të mbulojë gjithçka. 

 

... edhe Pleqëria ashtu, 

diku ...    diku ... 

 



10 

 

 

 

 

 

MIKU 

 

Kur vjen 

Miku 

Të ëmblën buzëqeshje sjell. 

Në  vatrën time të ngrohtë 

Atë e mbjell. 

 

Kur ikën 

Miku 

Ndjesi të këndshme lë. 

Të gjithë e shijojmë 

Që ndenjëm me të. 

PARAJA 

 

Gjithçka, 

po 

sot e motmot, 

ke qenë dhe je 

Gjithçka .... 

 

I dehur 

në ekstazë 

i zbrazur nga marrëzitë 

me dorën lart 

dhe ti shuk në të 

të them: 

 

- Nëse s’e dija që je krijesë e njeriut 

                               Do ishe krijesë e Zotit. 

FARË E FIS 

 

Farë e fis 

ne jemi 

dhe kur interes 

nuk kemi. 

Jetojmë të ndarë 

Rrallëherë të parë. 

 

Si ! 

Kërkon bashkë të rrimë 

Të vish dhe të të vijmë ? 

 

Por sot 

mos fajëso. 

Kujdes ! 

Si rri mali me malin 

mund të rrish dhe ti 

me djalin. 

JETA 

 

Ta dija që jeta ishte kaq shkumë, 

sa i zhytur jam kaq thellë 

jo vetë unë që kam humbë, 

por as hallet nuk po i gjej. 

 

Ta dija që jeta është kaq e rëndë, 

kur shpatullat e mia të vogla 

nuk ishin të stërvitura 

as për të mbajtur gogla. 

 

Ta dija se jeta ish kaq e lehtë 

sa ta shtyjë edhe flladi 

kur mezi po mbaj veten 

se kaq është takati. 

 

Ta dija se jeta është kaq zhurmë 

sa veshët po pëlcasin 

sa zgjidh një problem 

katër të tjerë kërcasin. 

 

Tani që më ka ra kjo peshë 

kujtoj  të thënën nga një faneshë: 

“Me pas mbajtë gjithkush shpi, 

Kola i jem kish mbajtë tri”. 

TË JETOSH 

 

Të jetosh shumë? 

Aspak! 

Një jetë për lumë, 

Pa kuptim, 

Pa motiv. 

Për të marrë frymë. 

 

Të jetosh shumë? 

Po. 

Një jetë aktive, 

Me qëllim. 

Me motiv. 

Për të bërë të mira. 

 

Të jetosh shumë? 

Po. 

Me familje, shoqëri 

Shëndet, harmoni 

Sa? 

Atë nuk e di! 

Të jetosh shumë? 

Po. 

Të lësh pas 

doemos, fëmijë e pak pasuri, 

Por më shumë. 

Emër e ndershmëri. 

 

Të jetosh shumë? 

Po. Të tregojnë 

se pas ikjes fizike 

Ideales, 

Humanes, 

I qëndrove besnike. 

JETA DHE BATERIA 

- Sa ? 

- 80. 

- Po tjetri ? 

- 60. 

- I njeh ? 

- Të parin, jo. 

I dyti është ai ... 

U tërhoqa, 

u tkurra. 

Si gjithë dhe unë, 

që mbahen burra. 

 

Nesër në shtyllë 

pas emrit, ja ta zëmë. 

Do jem ai që e njohëm, 

apo ai që gjë s’ka lënë. 

 

Jeta si bateria 

e elektrikut që kam në dorë. 

Tani më duhet ta ndërroj 

edhe pse nuk është përdorë. 

 

Përdore jetën, o shok 

përdore jetën, o mik. 

Ndriço rrugën të tjerëve 

sigurtë që ke me ikë 

DITA E LINDJES 

 

Ditën e lindjes tënde 

Gjithmonë 

Na e kujton. 

Kështu në familje 

Çdo vit 

Më thonë. 

 

E vërtetë është kjo 

Edhe këtë vit 

Si çdo motmot 

Kështu në familje 

U thashë 

Dhe sot. 

 

Nuk jam në delir 

Nuk dua dhurata 

As pekule 

Kështu në familje 

U thashë 

Nuk dua lule. 

 

Po kërkoj një shkak 

Të ndryshoj 

Atmosferën 

Kështu në familje 

Së bashku 

Të sjellim verën 

Të qeshim me arsye 

Të kënaqemi 

Pa maraz 

Kështu në familje 

Edhe të errëtat skuta 

Të mbushen me gaz. 

 

Kur nga gazi, hareja 

Gjithkush 

Nga zemra uron 

Kështu në familje 

I madh e i vogël 

Ditë nga jeta shton. 

BËJ ... 

 

Unë bëj, 

Mundohem të bëj 

Më të mirën 

Ashtu si di 

Si e kam 

Dëshirën. 

 

Unë bëj 

Jo për ty 

Për vete 

Ashtu si sot 

Dhe dje 

Të pyeta. 

 

Për të mirën 

Që nuk kreve, 

I paplotësuar 

Fajtor, 

Sadopak 

Nuk u ndjeve?  

UNË JAM ... 

 

Jam unë, 

ai që ti nuk e njeh. 

Po! 

Kam një kushëri martir 

Gjakun e kish Ilir. 

Gjyshi gjithmonë i parë 

Shpatën në ar të larë. 

 

Tani, 

në demokraci. 

Xhaxhai disident 

në çdo protestë prezent. 

Provoi çdo prapësi, 

Më shumë papunësi. 

 

Kush jam unë ? 

Ta thashë më lart. 

jam biri tyre 

Me letër e kartë. 

 

Po djali im ? 

Ai është si unë. 

Përmendim të parët, 

nuk bëjmë asnjë punë. 

SHTËPIA IME 

 

Shtëpinë time 

Kurrë 

Nuk e kam dashur 

Të madhe e të mermertë, 

Të zgjeruar e të fshehtë. 

 

Shtëpinë time 

Kurrë 

Nuk e kam dashur 

Të lartë e të fildishtë 

Ftohtësi që mpin mishtë. 

 

Shtëpinë time 

Kurrë 

Nuk e kam dashtur 

Me pishinë, palma, verandë, 

WC, banjo anekandë. 

 

Shtëpinë time 

Gjithmonë 

E kam ëndërruar 

Me të rritur e fëmijë 

Plot gazmend e gjurulldi. 

 

Shtëpinë time 

Gjithmonë 

E kam ëndërruar 

Plot dëshira ngjeshur 

Mbushur me të qeshur. 

Shtëpinë time 

Gjithmonë 

Nuk e kam matur me madhësinë 

Mua ma ka pasur ënda 

Ta mas 

Me DASHURINË që ka brenda. 

FJALËN TËNDE 

 

Atë që më the 

në tru, 

si farën e lulediellit 

në gojë. 

Përtypi, sjell e rrotulloj 

deri sa thelbin ta shijoj. 

 

Kot ! 

Si budalla ! 

Meraku bën hata. 

E solla, 

e përdrodha 

ajo nuk ishte asgja 

thjesht nga ti, një shaka. 

SI EMER APO SI NUMËR 

 

Vajzat 

në kohën tonë, 

si emër vinin, 

si emër rrinin. 

 

Sot, 

kohë e nëmur! 

Vijnë si emër, 

ikin si numër. 

 

E bija, 

i biri. 

Janë martuar? 

Rrinë bashkë 

Të pa fejuar! 

 

I kam parë pasdite 

të ndarë. 

Mos u habit 

më shumë 

ke për të parë. 

 

Janë vetëm numra 

Pas tyre ka emra. 

AH !  MBESAT E VOGLA 

 

Kurrë nuk jam ndalur 

Nga zemra. 

Kur më kanë penguar 

gjëra të vogla, 

kam realizuar 

Të mëdhatë. 

 

Kurrë nuk kam qenë i fortë, 

Në zemër. 

Kam pasur dobësi 

dhe dhimbje, 

për më të voglën, 

brengë. 

 

Kurrë si sot 

Me zemër të dobët. 

Mbesat e vogla 

më pengojnë 

të bëj gjëra të mëdha 

për “të voglat” e tyre. 

Kurrë si asnjëherë 

Me zemër 

Nuk kam dashur 

As fëmijët e mi 

Sa zemrat e vogla 

Të mbesave vogëlushe. 

 

Zemër, 

në pleqëri. 

Para tyre 

stepesh, 

Nuk bindesh, 

as Ti. 

VOGËLUSHËT E TU 

 

Kafen e mëngjesit 

Me dorën e majtë 

Rrufit. 

Dorën e djathtë 

Rreth mesit 

Rrëshqit. 

 

Ke dhembje nga dje, 

Nga puna, 

Pesha e rëndë. 

Njëherë tulla, 

Pastaj rërë. 

Asnjëherë në një vend. 

 

Dhe sot ke zënë 

Dy punë të rënda 

Por të sigurta. 

Edhe pse janë 

Ngarkesa në lartësi 

Plumb e të ngurta. 

Në mbrëmje të pashë 

Me vogëlushët, 

Tek lodrat të lashë. 

Si zogjtë cicëronin, 

Hanin akullore 

Në kënd lodronin. 

 

Dhe nesër prapë 

Kafen rrufit 

Pothuajse me vrap 

Barrën në shpinë 

Dorën në mes mban 

Që ata ... 

Të mos e njohin fukaranë. 

PËRCJELLJE ... 

 

Ulur 

mendueshëm 

Në autobusin e shkurtër 

të kortezhit të gjatë. 

 

Ai 

shtrirë mes lulesh, 

Në krye 

si kurrë më parë. 

 

Ultas 

Flasim 

si Ai ishte ... 

E mbanim mend të gjithë. 

 

Përcjellim, 

Mohojmë të vërtetën. 

Duke përcjellur Atë 

përcjellim veten. 

Kthehemi 

Mimika ndryshon 

Ai 

Pakkush e kujton. 

 

Dikush 

shkruan në rrjete 

Pak për atë, 

shumë për vete. 

 

O Jetë! 

O Ego! 

Pak cinike, 

Shumë mistike. 

AS PARAJSËN NUK E DONTE 

 

U largua 

Në Parajsë shkoi 

Po ta kishin pyetur 

Me plot gojë do thoshte 

Dhe pak do qëndroi 

 

U largua 

Ishte shumë i mirë 

Të qëndronte me ne 

Edhe disa kohë 

Kishte dëshirë. 

 

U largua 

Dhe ne të gjithë thamë 

“Qoftë i parajsës” 

Bekimin e fundit 

Kështu ia dhamë. 

 

U largua 

As ai nuk qe dakord 

As ne nuk donim 

Me gjithë Parajsën 

Ku po e dërgonim. 

MADHËSHTIA  E VARRIT 

 

Mermer i kuq 

Me shkronja të arta 

Madhështor 

Ta ka ënda. 

 

Po ky nuk kishte 

Kaq salltanet 

Me keto nderime 

Varrosur si mbret. 

 

Me shkop i kërrusur 

Te stoli rrinte 

Mendime trusur 

Duhanin pinte. 

 

I thjeshtë ishte 

Si babai im 

Si shokët e tij 

Pa pretendim. 

 

Përse atëherë 

Kjo madhështi? 

Pse gjithë ky nder 

Iu bë atij? 

 

Kjo madhështi 

Djalit takon 

Ai mes shokësh 

Sot mbretëron 

Tregon sa i zoti 

Babën nderonte 

Po dikur moti 

Nuk e afronte. 

 

Nuk desha mermer, 

Pekule djalë, 

Respekt e të qeshur 

Të ëmblën fjalë. 

TE NËNA DHE BABAI 

 

Dora 

Ndjen ftohtësinë e mermerit 

Mbi varrin e Nënës 

Shikimi, 

Hedhur disa metra më tej 

Mbi varrin e Babës 

 

Unë 

Mes tyre meditoj 

Vitet kaluar me ta kujtoj. 

Mallëngjyer hezitoj 

Jetët që treten 

Kujtimet që mbeten. 

 

Kot 

Vitet mirazh kaloj 

Si zog mbi jetë fluturoj 

Ulët belbëzoj 

Ju kam gëzuar, hidhëruar 

Barrën prindërore rënduar. 

 

Aspak 

Përgjigje nuk pres 

Ajo është hyjnore 

Se marr sa të vdes 

Tani prind jam vetë 

Kollaj është me e gjetë. 

Sot  

Veprimet e fëmijëve të mi 

Kur themi se janë të rinj 

T’i vërejmë me këtë sy. 

Melhem që na shërojnë 

Vargonj që na rëndojnë. 

 

E lehtë 

Qenka për t’u vlerësuar, 

Gëzuar apo rënduar, 

Lëvduar a mëkatuar 

Këtu nuk ka rrugë të tretë 

Bëj mire të jesh i qetë. 

 

Bashkë 

Të gjitha t’i mbajmë 

Zemrën, kujtimin 

Në asnjë çast mos t’i ndajmë 

Jam këtu, nuk jam i huaj 

Jam unë, krijesa Juaj. 

 

Sa dua 

Që ju ta dini 

Mendoj çdo ditë për Ju 

Në paqe të rrini. 

Jeni të mitë, nuk ju ndaj 

Në zemrën time ju mbaj. 

 

Dora 

Filloi të ngrohë mermerin e shkruar 

Të Babës. 

Shikimi, 

Hedhur disa metra më tej 

Mbi varrin e Nënës 

100 PYETJE 

 

100 pyetje kam 

Mendoj e rri i vetmuar 

Asokohe s’e dija 

Se duhet t’i kisha sqaruar. 

 

Sot kur ulem të shkruaj 

Atë që s’e di mirë 

E ndjej sa shumë vuaj 

E hedh pa dëshirë. 

 

Kur prindërit ishin me ne 

Unë nuk e vlerësoja 

Rrallë pyetje për be 

Atyre u drejtoja. 

 

I di të gjitha 

I mençur e me shkollë 

Harrova më të madhen 

Se jeta do tjerrë hollë. 

 

Mundohem sot të shkruaj 

Po ky? Po si? Po kur? 

Kokën rri e kruaj 

Truri është bërë “gur”. 

 

Hapi shënimet e tij 

Të  shumta që ka lënë 

I futem hulumtimit 

Datën ku e ka vënë? 

Do të keni shumë pyetje 

Fëmijë e të rinj 

Jetën mos bëni bejte 

Afër mbani pleqëri. 

 

100 pyetje prapë do të keni 

Se jeta do trashëguar 

Po ato shpejt do t’i gjeni 

Nëse prindin ke hulumtuar. 

 

Ruaji fort ato përgjigje 

Dhe fëmijës t’i tregosh 

100 pyetje ai po pati 

Amanet t’ia transmetosh. 

 

Bëji shpejt e diku shkruaj 

E përcilli sa nuk është vonë 

Mos harro, të gjitha thuaj 

Fundi jetës nuk vonon. 

SOT 

 

Dikur 

Me një vështrim 

100 ushtarë i mblidhja 

Në rreshtim. 

 

Sot 

Me vështirësi 

Mezi i mbledh 

Dy fëmijët e mi. 

 

Plak 

Kërkoj kujdes 

Maniak 

Më është bërë ves. 

 

Fjalëmirë 

Pa u ngërdheshur 

Dhe me pahir 

I dua të qeshur. 

 

Përkëdhelia 

Që dua të marr 

Më duket mua 

Melhem mbi varrë. 

 

Fjala e lehtë 

E thënë pa vënë re 

Më duket se bie 

Kristal nën vare. 

Një ditë thashë ndal 

Nisa të mendohem 

Tani në pleqëri 

Më nuk mençurohem. 

 

Çfarë dua unë 

Nga fëmijët e mi 

A kanë ata jetë 

A duan harmoni! 

 

Jetoni të lumtur 

Në çerdhen tuaj 

Pak mendoni për ne 

Nuk jemi të huaj. 

 

Një fjalëmirë 

Pak hyzmet, 

Të dy palët 

Selamet. 

POLITIKA 

 

Kurrë 

teserë partie nuk kam pas. 

Për politikë, 

kam folur me masë 

Aq sa të jem 

brenda, me gjasë. 

 

Në kuti të votimit 

nuk jam i pandierë, 

Votën e hedh 

si shumë të tjerë. 

Pak interes 

darkë e mëngjes. 

 

Natën deri vonë. 

Herët në mëngjes. 

Hapi veshët 

si këndes 

Fitoi! 

Kush parti triumfoi. 

Përse? 

Më tha shoku. 

Ti pensionist 

qëndrojmë së toku. 

Aspak mos qaj kokën, 

askush s’e lëviz rrogën. 

 

Jo për mua 

këtë e di. 

Ata kanë në dorë 

se kemi fëmijë. 

I kemi në punë. 

Përdorin dhunë. 

 

Do vij ndoshta 

Dita, 

Kur të fitojë 

Merita. 

Larg nga unë 

Politika. 

Jashtë meje 

Elita. 

Sa e pres atë ditë 

Kur fëmijët e mi 

Dhe gjithë ajo rini 

Punën me meritë 

Të pa ndikuar 

Nga kjo djallo politikë. 

PO FLET AI 

 

Pse qeshen 

E ngërdheshen! 

Si?  Kot! 

Ai flet 

Si kahëmot. 

 

Nuk është problem, 

Është melhem. 

Dëgjoni! 

Si ngjyen e lyen 

edhe kur fyen. 

 

Nuk është konkret 

Është e vërtetë. 

Tanimë! 

Fantazi, fluturon 

nga lart na shikon 

 

Prandaj qeshim. 

Fytyrën ngërdheshim 

Kur 

Drejt nesh shikon 

zemra i gufon 

Ne e ujitim. 

Ne e prashitim. 

Pastaj 

Ai zmadhohet. 

Nga ne largohet. 

 

A e kupton? 

Do jetë shumë vonë. 

Zullumi 

që kullufit 

i mbetë në fyt. 

 

Në guaskë frikur. 

Vetja neveritur. 

Dëgjojmë! 

Bëhemi fajtor. 

Lartësojmë këtë morr. 

 

Atë përcjellim 

Horrllëkun mbjellim 

Dinjitetin tonë 

Përdhosim 

Baltosim. 

 



45 

 

 

 

 

TRAZUAR  POLITIKISHT 

 

Zbresim mendueshëm shkallët e Pallatit 

Babë Hasanin1, heroin po kujtonim 

Njëri ndër ne sheh akrepat e sahatit 

Dukej se për diku nxitonim. 

 

Përtokas shikimi shpejt u ngulit 

Te një emër në tabelë mes barit 

Te një emër që akoma nuk ishte shqit 

Te emri i Muharrem Bajraktarit2. 

 

O Zot, Perëndi a çfarë je! 

Pse kaq të ndarë e të ndërthurur jemi 

A kemi pasur nder, a kemi fe, 

A ndoshta kështu kuturu do vemi? 

 

Ku? Te kush? Te filani? 

Jo, ai është komunist! 

Si! Te ai nuk kishte shkuar asnjani. 

Jo! Se ishte kolaboracionist. 

 

Lapidar, shkolla e përkujtimore. 

Rrugë, sheshe e ku di unë 

Janë përdhosur e kanë dalë dore 

Mbi çdo emër, shkrim, përdorë dhunë. 

                                              

1 Më 22 mars 1946 ra në krye të detyrës dëshmori Hasan Myftar Kerxhaliu, Hero i 

Popullit. Ra për të mbetur i pavdekshëm në Limth të Kolesianit kundër bandës së 
Muharrem Bajraktarit. 
2 Muharrem Bajraktari(Ujmisht, 5 maj 1894 — Bruksel, 21 janar 1989) qe 

Komandant i Përgjithshëm i Xhandarmërisë Shqiptare gjatë periudhës së 
qeverisjes së Zogut dhe udhëheqës i Rezistencës Antifashiste në Krahinën e 
Lumës.  

https://sq.wikipedia.org/wiki/Muharrem_Bajraktari
https://sq.wikipedia.org/wiki/Muharrem_Bajraktari
https://sq.wikipedia.org/wiki/Bruksel
https://sq.wikipedia.org/wiki/Bruksel
https://sq.wikipedia.org/wiki/Mbreti_Zog
https://sq.wikipedia.org/wiki/Mbreti_Zog

Është e drejtë që e kuqja ngjyrë 

Ishte atëherë simboli i krenarisë 

Të gjitha të tjerat pa fytyrë 

Nuk shënoheshin as n’faqet e historisë. 

 

Pse e futim kaq thellë politikën 

Aq shumë, tërthorë, sa nuk e shkulim 

Se meriton t’i ngulim thikën 

Edhe dorën kaq poshtë ta ulim. 

 

Ibishi, partizani i vogël korier 

Që e vranë mu në mes fshati 

Mbante një çantë e maliher 

Këtë detyrë bënte i shkathëti. 

 

Ku dinte komunizëm e filozofi 

Ai që vetëm dokumenta përcillte, 

Ai që kurrë nga fshati i tij 

Larguar, vetëm porosi kur kryente. 

 

I ushqente Milaimi bardhakun 

Zyberi me zjarr i fliste për trimin 

Si Fejzallarët nderun oxhakun 

Zemrën kish njësh me besimin. 

 

Po ai që ndaj tij shtiu. 

Dhe pa e njohur po e vriste 

Antikomunist ishte i ziu! 

Opingagrisur do të vdiste. 

Ashtu i kishte thënë Bajraktari 

Ashtu kishte dëgjuar i shkreti 

Ashtu ai Litët ndiqte nga prapa 

Symbyllas me të shkonte mileti. 

 

Ato kohë kaluan bashkë me vitet 

Ato ashtu si ishin, ikën ... 

Po ne ngremë, baltosim ritet, 

Ulim nderin e zgjojmë frikën. 

 

Ku jeni o njerëz të paanë 

Që mirë historinë ta shkruani 

I pakani të mos bëzanë 

Veç me shifra, fakte luani. 

 

Jo meqë unë jam pareli 

Fis i fortë me t’bardhat kulla 

T’parët e mi nga faqezi 

U fshi t’zezat që kanë vula. 

 

Kush e di mirë një fjalë ta thojë 

Kush nuk di me atë t’mos merret 

Shumë më mirë mos përgojojë 

Se kështu e vërteta terret. 

 

Edhe shpirtin më t’mirë e keni 

Kur të parët lini rehat 

Si kanë qenë, si i njeh kuvendi 

Pa u shtu nderin me takat. 

Edhe ne më mirë do shkojmë 

N’lumturi e harmoni 

Gjithsecili me njerëz t’vet 

Politikën pa e përzi. 

JETO TËNDEN 

 

Ti mbështetur në shkopin e anuar 

Unë rri e të zhbiroj me kureshtje 

Staturën që pleqëria të ka sajuar 

Të gjithë e përcjellim në heshtje. 

 

I kërrusur hedh me kujdes hapin 

Nga larg po të ndjek me sy 

Nuk di, ti vetë po e mban shkopin 

Apo shkopi pjerrët po të mban ty? 

 

Kapelën ngjeshur te veshët mirë 

Dhe kokën me ngadalë rrotullon 

Vështrimin tinzar e hedh me smirë 

Mundohesh, tregon se akoma rron. 

 

Ora të është ndalur më 8 Nëntor 

Gjithçka e lidh me atë të shkretë 

Ai kujtim i shënjtë të vuri kurorë 

Ai të dha jetën e vërtetë. 

 

Asnjë nuk të shan që bëre karrierë 

Kalove të shumtën nëpër tribuna 

Asnjë mëkat kur Idhullin nderove 

E bëre atë, se ta donte puna. 

 

Po kur shokun, mikun persekutove 

Prishe xhami, bëre tufëzimin 

Për hiç fjalë goje kolegun mohove 

“Për ideal” bëre betimin. 

Pse se ul kokën mirë nuk më vjen 

Kur “krimi fakir” para teje ndalon 

Modest për gjithçka jeta i bjen 

E në heshtje vuajtjen e kalon. 

 

Të paktën dorën mos ia jep 

Mos e sfido viktimën tënde 

Kishe Partinë që atë të mjerin. 

Ta linçoje, ta lije pa mendje. 

 

Mos fol, mos u ndje, jeto tëndin 

Ul kokën, mos jeto të harruarën 

Do jesh më i mirë kur e mban vendin 

Qëndro i vetëm tok me të kaluarën. 

MJAFT ME PARIME 

 

Tetori, nëntori të ngarkuar 

Me emra, festa e përvjetore, 

Me shumë politikë të sajuar 

Të gjithë thurim lavde e fitore. 

 

Merak ke patur gjithmonë Enverë 

Merak ke patur gjithmonë Parti 

Merak të fusje dhe fjalën Nder 

Merak t’i bëje të gjitha Një. 

 

Këto ditë je kënaqur me politikë 

Ambienti dhe koha ka qenë festive 

Ke tundur flamurin pa patur frikë 

Je shkundur sa trurin e shkrive. 

 

Në darkë i kënaqur me zjarrin në gji 

Mbështetur mbi të Enverit divan 

Flisje me djalin në të largtën Angli 

Mbi punën, jetën që bënte tamam. 

 

Për punë të sigurtë, pagesë sociale 

Për pagën e lartë, sa këtu 10 veta 

Ushqim, qera, as nuk bëhej fjalë 

Për arsim, të ardhme, fare pa të meta. 

 

Përsëri nesër o qerrata shoku im 

Në rrugë në kafe nuk të pushon goja 

Me Enverin, Partinë më hiqesh trim 

Më hiqesh, më hiqesh, i bën me gjoja. 

Më mirë Ai regjim më thua ti 

Ama mendjen e djalin jo këtu, trim 

Ata të rrinë rehat në të largëten Angli 

Jemi mirë këtu, do hamë Parim. 

 

Vlerëso, ndrysho e analizo 

Askush nuk detyron të shkelësh Parimin 

Por tundu, shkundu e te djali yt shko 

Jo ti, po sistemi, bëj urimin. 

 

Mjaft me Flamur, Parti e Enverë 

U lodh ky popull, u lodh duke pritë 

Pak llafe se djersa ashtu si ngaherë 

Do na japë fryte dhe atë pak dritë. 

 

 

 

 

 

 

 

 

 

 

 

 

 

 

 

 

 

 

 



53 

 

 

 

 

HIENAT NË NËNTOR 

 

Hienat 

Gojë çapërlyer 

Ulërijnë 

Mbi kërma të shqyer 

Me dhëmb e turinj 

Veshët kanë ngritur 

Për gjah të ri përgatitur. 

 

Çlirimtarët 

Me ballin lavdishëm 

Brohorasin 

Mbi varre martirësh 

Me lule kurora 

Yjet nga qielli kanë zbritur 

Mbi luginë renditur. 

 

Nëntori 

Muaji Fitimtarëve 

Si flamuri kuq i toreadorit 

Mbi kokën e hienave valon 

Dhëmbët kërcasin prej zorit 

Ngjyra e tij i tërbon. 

 

Ngadhnjimtarë 

Gjithmonë të nderuar 

Monumente, heronjtë tuaj ruani 

Te Nënë Shqipëri gjithmonë t’i kujtoni 

Mosha, halli, vitet ju bëjnë të vuani 

Idealin e tyre mos e harroni. 

Popull 

I lashtë e kreshnik 

Mbaj mend gjakun e heroikes 

Ruaj Martirët nga hienat 

Vigjëlo mos i lë vend frikes 

Janë gati të t’i këpusin venat. 

 

Veteranë 

Ju e kaluar me lavdi 

Ngrini e mbani lart idealin 

Mposhteni moshën, të shumtët vite 

Pas jush, nuk di ku do ndalim 

Presim hienat të na bëjnë rite. 

NËPUNËSI 

 

“Duart... duart” sokëllinë si oshtimë 

Gjëmon e babës e para porosi 

“Duart... duart gjithmonë mbi tavolinë” 

Në tru depërtuar e zgjuar rri. 

 

“Pantallonat ... pantallonat” bie si bori 

“Pantallonat pa xhepa” mos harro 

Gjëmon e babës e dyta porosi 

“Në punën tënde gjithmonë kujto”. 

 

Ky ishte nëpunësi kur kam filluar 

Që xhepat nuk i duheshin në patallona 

Të gjithë ta shihnin çfarë merrte me duar 

Mos prekte parà e jo më tollona. 

 

Të gjithë na njhnin, po nga familja 

Nga orenditë, libreza e kursimit 

Na dinin ku hyja e pastaj ku dilja 

Na dinin në shtëpi dhe vrimat e krimbit. 

 

Edhe sot nëpunësit tanë i shohim 

Nuk kanë xhepa në të shtrenjtit pantallona 

Në të vërtetë aspak nuk i njohim 

Sa llogarira mbyllin orëve të vona. 

Po duart mbi tavolinë vërtetë i mbajnë 

Mbi kompjuter, tabletë a celularë? 

Por hesapet e tyre me kë i ndajnë? 

Veç me Perëndinë nuk kanë bërë Pazar. 

 

 

Në dorë të Zotit, na ka marrë tallazi 

Po rrijmë mbi ujë si tapa të lehta 

As nuk qajmë dot, as nuk na merr gazi 

Themi jetojmë, po kjo nuk është jeta. 

 

 

 

 

 

 

 

 

 

 

 

 

 

 

 

 

 

 

 

 

 



57 

 

 

 

 

 

 

 

UJKU DHE ÇAKALLI 

 

Ndërmarrja 

Atje tej. 

Drejtori 

Si ujku. 

Vartësit 

Si çakej. 

 

Jo 

Gabim e ke. 

Me drejtorin 

Isha dje 

Pe lëshoi 

Asgjë nuk kërkoi. 

 

Ama ta dimë 

Atë ditë 

Që ujku 

S’e hëngri dhinë 

Çakalli 

Bëri kërdinë. 

KAFE 

 

Kafe 

Një kafe bashkë të pijmë 

Llafe 

Të këmbejmë e të rrijmë 

Kafe, llafe 

Dua, deri në të ngimë. 

 

Kafe 

Që piva me zotërinë 

Llafe 

Sikur piva klorpikrinë 

Kafe, llafe 

Më nuk mund të rrijmë. 

 

 

Kafe 

Jo, si kurth ishte 

Llafe 

Moral nuk kishte 

Kafe, llafe 

Ngatërruar, kallmishte. 

 

Kafe 

Bishtin e filxhanit donte 

Llafe 

Rrugë makine ta bënte 

Kafe, llafe 

Horllëqet t’i kalonte. 

GJARPËRINJTË 

 

Gjarpërinj 

Sa vijnë e shtohen 

Rrezik 

Gjërat helmohen. 

 

Si t’i zhduk 

Nuk ka mënyrë. 

Jam përpjekur shumë 

E kam vështirë. 

 

Kollaj 

Shkule ferrën gjetiu 

E gjarpri zhduket 

Vetëvetiu. 

MJERIM 

 

Kur je drejtues a thjeshtë epror 

Ngarkuar je me shumë probleme 

Ngarkuar, por jo sa bëhesh theror 

Të detyrës, pa dalur jashtë teme. 

 

Kur je drejtues a thjeshtë epror 

Rrethuar je nga shumë të tjerë 

Rrethuar se të qëndrojnë në krah 

Të bësh detyrat si ngaherë. 

 

Kur je drejtues a thjeshtë epror 

Të ndjekin pas kolegë e shokë 

Të ndjekin, përvojë marrin, japin 

Misionin ngarkuar plotësojnë tok. 

 

Kur je drejtues a thjeshtë epror 

Përrreth ke njerëz aq sa nuk di 

Kur janë shpirt vegjël, je në siklet 

Ndjen shumë mjerim, jo madhështi. 

INDIFERENCA 

 

I kam shumë frikë njerëzit e këqinj, 

I kam shumë frikë se nuk kanë lyrë 

Por më shumë frikë kam se nuk i njoh 

E marr të keqen kur pres të mirë. 

 

I kam shumë frikë njerëzit e këqinj 

Bashkë me ne e shokë përzihen 

Bëjnë moral sa nuk ka më 

Bëjnë dhe të zeza sa nuk ngihen. 

 

I kam shumë frikë njerëzit e këqinj 

Gjithsesi atyre u shmangem 

Edhe kur keq me ta ndihem 

Befasisht asnjëherë nuk zihem. 

 

I kam shumë frikë njerëzit e këqinj 

Po më shumë frikë kam njerëzit e mirë 

Indiferenca që ata tregojnë 

Katastrofë e pa mëshirë. 

HAJDUTI 

 

Hajdut! I thua me përçmim 

Është harbutërishte 

Na duhet të bëjmë vlerësim 

Një vezë e gjitha ishte. 

 

Rastin dua ta ndez 

Jo, jo, tonin nuk dua ta ul. 

Kush mësohet të vjedhë një vezë 

Nesër do të vjedhë një pulë. 

FAJI I BATERISË 

 

Unë, si gjithmonë hallexhi 

Më thonë “i shkreti” 

Kështu jam, nuk e di 

Më mbyti derti. 

 

Djali u rrit, shyqyr 

E shkollën mbaroi mirë 

Tani më duhet me këqyrë 

Jam kallkan, fare pa lyrë. 

 

Para meje “Internet Kafe” 

Shqisat më ndalojnë, 

Menjëherë një ide 

Ato, shokun tim, kujtojnë. 

 

Javën e kaluar, sa mirë 

U talla në facebook 

Kujtuam kohën e lirë 

Kafen e tij në kolltuk. 

 

I shkruajta, shpejt ma ktheu 

Gallatë menjëherë 

N’kujtime më mbërtheu 

Biseda si ngaherë. 

 

Por unë e ndërpreva 

Djalin kisha shumë hall 

Ajo më godiste si leva 

Edhe pse kisha shumë mall. 

Kuptova, ish pa dëshirë 

Kur hallin tim kuptoi 

“Laptopin nuk e kam mirë 

Bateria i mbaroi”. 

 

Kur fukaraja martohet 

Lodra shpohet 

Kur shtrohet halli im 

Bateria mbarohet. 

 

Jo bateri 

Me shokë batakçi 

Fajin se ke ti 

Por unë që s’di ku vij. 

JETA NË EKUILIBËR 

 

Kuturu 

E jetova për shumë vite 

Aty - këtu 

Veshur, zbathur 

Fëmijërinë time. 

 

Pa përplasur 

T’njomen jetë e kalova 

As një mur, 

Asnjë ledh 

Nuk takova. 

 

I përmbajtur 

Kur vazhdova unë te rritem 

Filloi shkolla, 

Filloi jeta 

Përpëlitem. 

 

Mure 

Me sa shumë u përplasa 

Ky bën mire, 

Ky bën keq 

Shumë vetë hasa. 

 

Sa kujdesem 

Sa shumë frikem unë tani 

Kurrë një mur 

Kurrë një ledh 

Në befasi. 

Jeta ime, 

Jeta e kujtdo, në të sosur 

Duhet mbajtur 

Ekuilibër 

Të përsosur. 

 

  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



67 

 

 

 

VAJZA 

 

Ritual 

Tingëllon 

si virtual. 

Nëntë, nëntë e çerek ... 

Në xhepin e djathtë 

telefoni hesht. 

Pse? 

Ta marr unë. 

Ndoshta ... 

E me gishtat që mezi hapen 

Numrat filloj 

Që shtypen e s’kapen. 

Nuk përfundoj, 

në mes ndaloj 

zilja tringëlloi 

“Babi, si je? 

Mamin si e ke? 

“Shumë mirë”. 

“Po ti, si je? 

Vogëlushet mirë i ke?” 

 

Fantazi, 

Nuk është telepati. 

Jo! 

 

Është njerëzore, 

Është prindërore, 

Është engjëllore, 

Është DASHURI. 

HALLOWEEN 

 

Fytyra, trupi 

me maska, bojëra 

lyer, deformuar, 

Shëmtuar e shtrembëruar 

HALLOWEEN kemi 

“Shpirtra të vdekur” jemi. 

 

Në rrugë, në shkollë 

madje dhe në kopsht 

Fëmijët gëzuar 

Ngjyer e mbuluar 

“Friken”  e harlisen, 

Lumturojnë, gjezdisen. 

 

Ulur zemëruar, 

Disa të hutuar. 

Vogëlushët festojnë, 

Gëzojnë 

Nga doli kjo ditë 

Shumë po na mërzitë! 

Ndaloni! -  them unë ... 

Mos e lejoni 

Ketë shëmtirë, 

Këtë mynxyrë 

Mos e festoni 

Në këtë mënyrë. 

 

Mos!  Gërthas po unë ... 

Me forcë ulëras 

Mos ndaloni 

Mos pengoni 

Fëmijëve lirinë, 

Engjëllit lumturinë 

 

Kush qesh, gëzon. 

Botën ndryshon, 

Jetën lumturon 

Edhe pse nuk shkon 

Si ti mendon 

Veten e pengon. 

KEQ PËR ÇOBAN 

 

Në atë kohë të trishtë 

Me direktivë nga “lart” 

Me nismë nga “poshtë” 

Shënohej në kartë. 

 

Kështu dhe tufëzimi 

Nisi që pa gdhi 

Nuk i mbet fshatarit 

As dhen e as dhi. 

 

Çobani me kërrabën 

Në gji shtrënguar 

Me zili sheh tufën 

Zemër, shumëduruar. 

 

Sot, mo Zot ma keq. 

Ka plot dhen e dhi 

Kërrabën kush e heq 

Nuk ka mbet njeri. 

 

Është keq për çoban 

Nuk pranon rinia 

Kërko anë e mbanë 

Asnjë ku është dhia. 

 

Dje keq për dele 

Sot keq për çoban 

Si ka ardhë kjo kohë 

Kush i del matanë! 

NDRYSHO 

 

Dje, sot 

Me një palë mend 

Si mot. 

Ashtu të kujtoj 

Me ty sa jetoj. 

 

Ty të vjen mirë 

Që nuk ke ndryshuar 

Dhe ke dëshirë 

Të mbetesh si je 

Me këto që ke. 

 

Por kohët kalojnë 

Ashtu dhe interesat 

Marrëdhëniet ndryshojnë 

Të tjerat obligime 

Me të tjera mendime. 

 

Me kohën jeto 

Ka thënë i pari 

Së brendshmi ndrysho 

Se mbete prapa 

Me kilometra, jo me hapa. 

 

Kush kohën kap 

Dhe ka përparuar 

Nuk ec me hap 

Botën ka ndryshuar, 

Jetën ka jetuar. 

SHUMË DHE PAK 

 

Qiell !... 

Pse kaq shumë qiell ... 

Pyet Diellza e vogël 

... dhe kaq pak tokë?! 

 

Dëshira !... 

Pse kaq shumë dëshira ... 

Pyes unë 

... dhe kaq pak realitet?! 

SHIU 

 

Nën peshë si kërmilli dalëngadalë po vjen 

Deformuar si shkopi që mezi tërheq 

I lagur vija uji,  zvarritur nga pas len 

Kaq keq edhe Zoti nuk e kishte ndreq. 

 

Afrohem, i jap dorën, nga shiu e largoj 

Unë nuk e njoha, për mua ishte iksi 

U ul ndenjur e ujin nga trupi shkarkoi 

Dukej se nga deti kishte dalë Uliksi. 

 

Hoqi ngarkesën e frymën e nxori 

Dukej sikur bufi kur futet në kuvli 

Me gishtat plasaritur cigaren e mori 

Falenderimi lexohej në sy. 

 

- U lage shumë, mos dil në kohë të keqe! 

E këshilloja unë këtë drerin plak 

Dukej nga vështrimi, kishte zënë me leqe 

Ishte i sprovuar, nuk ishte idhnak. 

 

Nuk jam lagur fare, as nuk dua t’ia di 

Unë këtë e quaj një banjo në vjeshtë 

Brenda në shtëpi më pret një stuhi 

Më pret shi kallkani, acari në bjeshkë. 

Kur iku Fazilja unë isha i fortë 

Fitoja shumë lek e respekt gëzoja 

Veshur edhe mbathur, opingat me nortë 

Të paktën dëgjonin atë që u thoja. 

 

Sapo hapi derën, thonë erdhi matufi 

Ulem te skuta errët edhe nuk flas fare 

Nusja, fëmijët tallen, djali rri si bufi 

Dal me kujdes jashtë, për të pirë cigare. 

 

Ky është “shiu” o shok, që po më mbyt mua 

Kjo është ajo “stuhia”, që po më zë frymën 

Parajsë ishte vdekja, jo rrojtja pa grua 

Tani jam si dielli, që nuk e shkrin brymën. 

PLAKU E FËMIJËT E DODËS 

 

Plaku mbet i ve 

Keq e më keq 

S’pat kush me i lidh një pe 

Për dreq. 

 

Një natë u kujtua 

Dhe shkoj te shoku vëllam 

Vajzën dua për grua 

T’ia bënte bam 

 

Në ngushtim sa thonji 

Pa shumë mend në kokë 

Si i tha shoku boni 

Tani dhe mik dhe shok. 

 

Po vajza kokën ulur 

E vendosur porsi gur 

Babait të përulur: 

“Kjo nuk bëhet kurrë”. 

 

Si t’ia bëj plaku i ve 

Kurrë më ngushtë nuk kishte rënë 

Me Kanun apo me fe 

Si ta priste këtë të shtënë. 

 

Me ngadalë e shumë mërzi 

Te Doda i mençur niset 

Me i tregu këtë ndodhi 

Edhe besa të mos bitiset. 

Kulla e Dodës u përball 

Para një livadh me lule 

Dhjetë djem t’vegjël si plot mall 

Luanin veshur me kule. 

 

“A është Doda brenda n’kullë?” 

Pyeti plaku me merak 

“Jo nuk është sonte këtu 

Te një mik ka ndrru konak”. 

 

U kthye fakiri shpejt vërtik 

Sepse halli po rëndohej 

Sa më shpejt duhet me ik 

Nuk kish derë, po turpërohej. 

 

Por vogëlushët lehtë si drita 

E rrethuan e i dolën para 

Na trego pse ty të ra pika 

Se nuk kthen më në këto ara. 

 

Plaku mirë u tregoi hallin 

Mikun donte si bebën e syve 

Vajza tij më nxiu ballin 

Marren na e la të dyve. 

 

Si më qenë fjala magji 

I shpërndau fluturim petritat 

Lojën nisën plot hare 

T’parat kulla ndezën dritat. 

I ra droçkës i pari djalë, 

“Zogu u gëzoftë me zogun” 

I ra i dyti përcolli fjalë, 

“Lulja lulëzoftë me shtogun”. 

 

Mori përgjigjen plaku 

Nga fëmijët e zgjuar të Dodës 

Më mirë se në rreth oxhaku 

Më mirë se në krye të odës. 

 

Kështu pra, plak e pleqni 

Kështu pra, të rinj e rini 

Gëzoni vetëm njëri tjetrin 

Në harmoni e lumturi. 

FACEBOOK-u 

 

I qeshur, i gëzuar 

Me gotën lart duke uruar 

Mes shokësh dollibash 

Kështu në facebook të pashë. 

 

I mërzitur e drobitur 

Me mua qëndron hallexhi 

Më bën dhe mua të tronditur 

Nga kusuret që ke ti. 

 

Facebook-u dritare lumturisë, 

Facebook-u ajo që ëndërrojmë, 

Facebook-u shija e kënaqësisë, 

Facebook-u faqja ku lundrojmë. 

 

Kemi një mënyrë o shok 

Të tregohemi kush nuk jemi 

Sillemi rrotull të ndarë e tok 

Prapë te stani ynë do vemi. 

SOT NUK KAM JETUAR 

 

Mbyllur. 

Jashtë acar e ftohtë 

Brenda vetëm e ngrohtë. 

 

Lexoj. 

Zhurma makinave nga jashtë vjen 

Nga brenda zhurma kondicionerit zien. 

 

Shkruaj. 

Pikat e shiut në xham trokasin 

Akrepët vazhdojnë orën të masin. 

 

Jetova sot ? 

Jo ! Sot nuk kam jetuar 

Ditën pa buzëqeshur kam kaluar. 

MË NDODH 

 

Qielli 

ka zbritur mbi shpatulla si plumb rëndon. 

Toka 

qullet,  të më përpijë don. 

Liqeni 

skuqet e si llavë e nxehtë valon. 

Era 

tërbuar merr para e shkatërron. 

Njeriu 

tromaksur, të kundërtën kërkon. 

 

Unë 

Hap sytë e dua të vrapoj 

Nga sytë e këmbët ferrit t’i shpëtoj 

Qetësi të gjej aty ku të shkoj 

Këtë jetë të harbuar shpejt ta harroj 

Djallëzi, hipokrizi më të mos takoj 

Larg nga kjo botë vetëm meditoj 

Fryma, vetëm e imja, në shpirt të gëlojë. 

 

Një dorë 

Lehtë mbi të ultin sup mbështet 

Nga ëndrra më sjell në jetë të vërtetë 

Butësisht më fton më kthen në jetë 

Trupin im më bëhet, pupël i lehtë. 

 

Është familja, foleja Perëndisë 

Është miqësia, lëmi i qetësisë 

Është shoqëria, djepi mirësisë 

Më kthyen në jetë nga bota babëzisë. 

NJË DITË NDRYSHE 

 

Qyteti topitur e njerëzit mërzitur 

Asfalti ngjyrën e kuqërremtë kish marrë 

Zgjohesh në mëngjez me kokën e ngritur 

A thua në qiell, re kam për të parë. 

 

Çapitesh ngadalë në darkë bulevardit 

Rrumbullak i zjarrtë, dielli perëndak 

Era të kaplon me të paktin e flladit 

Duke përkul barin, dikur njomëcak. 

 

Një ditë – thamë bashkë - ndryshe do jetojmë 

Duke parë horizontin jeshil nga larg 

Ngrihemi pa gdhirë atje të shkojmë 

Kapur pas tjetrit, ngjitemi si varg. 

 

Shpërndarë si të marrë në jeshilin bar 

Llakaçitur në ujë duke mbledhur lule 

Fëmijët si qingja janë futur në garë 

Ec edhe rrëzohu e skuqu në tule. 

 

Edhe të mëdhenjtë jo më pak të mbledhur 

Harlisur nga flladi që gjetën në hije 

Harruar dhe çantat ku i kishin hedhur 

Burrat prisnin ngrehur, donin nga një pije. 

 

Sa shpejt kaloi dita, në të perënduar 

Të dehur nga flladi me pijen përzier 

Mushkritë ajrosur dhe oksigjenuar 

Me purpurtë e diellit, llër e fytyrë lyer. 

Përsëri asfalti na pret i zhuritur 

Së pari pret puna, jeta që vazhdon 

Këtë kemi zgjedhur, këtë kemi pritur 

Këtu ku jemi ne, peshorja anon. 

 

Duhet një ditë ndryshe, patjetër që po 

Duhet një ditë ndryshe, po një ditë ama 

Se në mal të dalësh, mbetesh si gjinkalla 

Natën top në gjumë, ditën tallava. 

UNË E TI 

 

Unë 

edhe ti. 

Ballas ! 

Unë i skuqur 

nga inati që po më rrëshqitet vetja. 

 

Ndërsa flas 

gjunjët më dridhen 

e nuk ndalojnë. 

 

Ti pamëshirë 

me sy ngulur, 

sikur shijon të dridhunat e mia 

dhe lëpin sytë e ngopur 

pas kaçurrelave të rëna. 

NË BONN-in E LARGËT 

 

Flakërimi i diellit në horizont po zbehet 

Pas gjetheve të rralla duket sikur fshehet 

Në parkun e Bonn-it, në të pamaturin park 

I shtyj ngadalë hapat e sillem përqark. 

 

Bari përkul kokën nga atletebardhet 

Që shkelmojnë pas topit, ashtu si sorkadhet 

Jo si e shkeli unë, ndrojtur e shumë lehtë 

Si shkel dhe ndonjë, emigrant i shkretë. 

 

Unë nuk mendoj shumë, jam i plotësuar 

Sot si ditë pushimi, duke argëtuar 

Duke matur hijen, hapat duke zgjatur 

Kotësitë e ditës në darkë për t’i zbrazur. 

 

Sot e gjitha ditët, në kohën e pazënë 

Kam gjezdisur shumë, në diell e në hënë 

Zemra nuk më fjeti, zemra nuk më qeshi 

Kurkush s’më afroi, kurkush nuk më ndeshi. 

 

Në saunë u futa, trupin përvëlova 

Shpirtin edhe zemrën, kallkan, nuk i ngroha 

Diellin se duroja, më binte në kokë 

Tani ai më duket, nuk e ngroh këtë tokë. 

 

Oh, moj toka ime, o moj Shqipëri 

Uji Kolesjanit më deh si raki 

Oh familje shtrenjtë, oh, moj ti shoqëri 

Ju jeni lumë gjaku, në damarët e mi. 

PI RAKI ME DËSHIRË 

 

Gotën përpara 

E dorën e shtrirë drejt saj 

Shtëllunga krijon të çara 

Mbi mbulesë ca pika vaj. 

 

Pjata përgjysmuar rri karshi, 

Preshi pjerrtas gati në të rënë, 

Ulliri veçuar ia bën me sy 

Atij pirunit me majë të vënë. 

 

Pi, or pi raki me dëshirë 

E kam pirë këtë të uruar 

Sa herë më shkojnë punët keq 

Të këqijat për t’i harruar. 

 

Pi, or pi raki me dëshirë 

E kam pirë këtë të uruar 

Sa herë më shkojnë punët mirë 

Të mirat për t’i festuar. 

 

Pi, or pi raki me dëshirë 

E kam pirë këtë të uruar 

Kur nuk më ndodh asnjë hata 

Pi, që të më ndodhi diçka. 

ZBRAZTIRË 

 

Në lokal 

Hyj fillikat 

Si shkop i thatë. 

 

8 tavolina 

Nga një si hu 

Ulur si në kërcu. 

 

Me celular 

Në net gjurmojnë 

Kot hulumtojnë. 

 

Bisedat 

Kanë mbaruar 

Ndër njerëz të hutuar. 

 

Kafen 

Shpejt e rrufita 

Si zhivë e gëlltita. 

 

Në rrugë 

Dola fillikat 

Si shkop i thatë. 

KOLLA 

 

Përzihen zhurmshëm 

Zhurma e portës me dërrasë 

Me trokun e kalit në rrasë 

Dhe pastaj kolla. 

 

Kolla! 

Ngrihu nuk dëgjove 

Ai po vjen, po lidh kalin te molla 

Dhe ti nuk e përgjove. 

 

Kolla e tij 

Si kushtrim, si buri. 

Në kullë ai erdhi 

Të gjithë furitë derdhi. 

 

Ishin mësuar me atë kollë, 

Në atëbotë ato kulla 

Që nuk vinte nga duhani 

Që pihej me llulla. 

 

Sot nuk kemi më “kulla”, 

Kollë kemi plot 

Jo kollë për sinjal 

Nga gra e burra, kot. 

Burrat e sotit, 

Kolliten, po më shumë 

Kur bllokohen nga gripi 

Zgjuar apo në gjumë. 

 

  

 

 

 

 

 

 

 

 

 

 



90 

 

 

 

GJYSËM DASME 

 

Qielli ndrin, lodra kërcet 

Curlja bie prapa veshit 

Tak e tuk një pushkë kërcet 

Gjithë njerëzia janë derdh sheshit. 

 

Si orteku po vijnë Dajat 

Vesh e mbath e dashi prin 

Thu se duan me kap majat 

Thu se ecin përmbi Drin. 

 

Lule madhe midis fushës 

Flamuri gjithë vendin skuq 

Porsi flutura në shpinë të arushës 

Vallja krushqëve tuj lëkundë. 

 

Gëzimi madh ka marr gjithë dhenë 

Është i madh, se nxë katundi 

Zogjtë, sorkadhet po bëjnë benë 

Duket botës i erdh fundi. 

 

Një martohet, njëqind tërbohen 

Ka pasë thënë i pari vendit 

Ky gazmend ku njerëz hutohen 

Në katund s’ka qenë i rendit. 

 

Buf, arusha edhe ujku. 

Poshtë pin ujin që gurgullon 

Këtë herë gjak më shumë se ujë 

Gjak që përroin turbullon. 

Kuzhinier nga pesë katunde 

Ushqejnë njerëz, zogj e miza 

Ushqejnë vajzat shamitunde 

Ushqejnë lepujt nëpër driza. 

 

Dielli u duk, retë daraviten 

Hapu mal, ikni sorkadhe 

Nusja erdhi, krushqit aviten 

Majë ngazëllimi, ora e madhe. 

 

Nusja hyri, çliroi gazin 

Dikush në valle djersën vijë, 

Dikush lyrë zgjidhi marazin, 

Dikush shpiu ato gjymtyrë. 

 

Dielli zbeh, hijet zgjatonin 

Fresku nga mali kishte nisë 

Tre policë që patrullonin 

I bëjnë zë të zotit shtëpisë. 

 

Pas bisedës si në fund të shekës 

U morën vesh me terezi 

Morën dhëndrrin si n’ditë të dekës 

Me makinë si në kuvli. 

 

Iku dhëndrri, iku gazmendi 

Dasma u shfry si gomardare 

As kërkënd se mban më vendi 

Të gjithë duan të ikin për fare. 

 

 



92 

 

 

 

 

Terri zi mbuloi mbarë fshatin 

Llampat varë si xixa ndrin 

Nusja në odë e drejton shtatin 

Nuk ka të dytë, veç vetminë. 

 

Si i bëhet në këtë natë 

Nusja pa mashkull nuk rri 

Njerëzit e shtëpisë mendohen gjatë 

Dikush në dhomë duhet më hy. 

 

E mendova dhe këtë punë 

Tha më i vogli e para del 

Mashkull duhet, por pa dhunë 

Kam vendos me futë një gjel. 

 

U vendos e pushka krisi 

Hyri dhëndër gjel kokoshi 

Kur dol drita kakarisi 

Plagën e hapur e shëndoshi. 

